
				এই পৃষ্ঠাটোৰ বৈধকৰণ হৈছে


তেওঁ খুব ভালদৰে কাজিয়াৰ বিচাৰ কৰিছিল। আমি সকলোৱে তেওঁক

সন্মান কৰিছিলোঁ।’






 ল’ৰা হিচাপে ছবিলাল খুব সহজ-সৰল আৰু স্ফূৰ্তিবাজ আছিল। তেওঁ নচা, গান
গোৱাৰ উপৰি ফুটবল, ভলীবল আৰু কাবাডী খেলিছিল। গাঁৱৰ অন্যান্য অযত্নপালিত
ল’ৰা-ছোৱালীৰ দৰে ছবিলালৰো পঢ়া-শুনাত বৰ ৰাপ নাছিল। তিনি আৰু ছয় সংখ্যা
দুটা তেওঁ সদায় ভুল কৰিছিল। দেৱনাগৰী লিপিত লিখা নেপালী তিনি আৰু ছয়
দুয়োটা একে বুলি ধৰি লৈছিল। গাঁওবাসীৰ মতে ছবিলালে তৃতীয় শ্ৰেণীত ফেইল
কৰিছিল। সেই সময়ত তেওঁক পঢ়া-শুনা দেখুৱাই দিবলৈ কোনো নাছিল। মুক্তিৰামৰ
ভাষাত—




‘এদিন সি কান্দি কান্দি ঘৰলৈ আহি ক’লে যে সি শ্ৰেণীত ফেইল

কৰিছে। মই তাক ক'লোঁ যে মই বৰ আঘাত পাইছোঁ আৰু এইদৰে

ফেইল কৰি থাকিলে মই তাক পঢ়ুৱাব নোৱাৰিম। সি গোটেই দিনটো

কান্দি থাকিল আৰু মোক কথা দিলে যে ভৱিষ্যতে সি আৰু কেতিয়াও

পৰীক্ষাত বেয়া নকৰে।’






 ছবিলালে অতি সোনকালে পৰীক্ষা বেয়া কৰাৰ কাৰণ বুজি পালে। পাছৰ বছৰত
তেওঁ কঠোৰ পৰিশ্ৰম কৰি পঢ়িলে আৰু দ্বিতীয় স্থান পাই চতুৰ্থ শ্ৰেণীলৈ উত্তীৰ্ণ হ’ল।
তাৰ পাছত আৰু তেওঁ উভতি চোৱা নাই ৷ পঞ্চম শ্ৰেণীৰ চূড়ান্ত পৰীক্ষাত তেওঁ প্ৰথম
হয়। আৰু তেওঁৰ উল্লেখনীয় ফলাফলৰ বাবে পঞ্চম শ্ৰেণীৰ পৰা পোনে পোনে
সপ্তম শ্ৰেণীলৈ উত্তীৰ্ণ কৰোৱাই দিয়া হয়। তেওঁৰ খুৰাক ৮৩ বছৰীয়া কুলপ্ৰসাদে ছাত্ৰ
হিচাপে ছবিলালৰ নিয়মানুৱৰ্তিতা আৰু কৰ্তব্যনিষ্ঠাক আজিও মনত পেলায়। গাঁওবাসীয়ে
তেওঁক যথেষ্ট মৰম কৰিছিল কাৰণে তেওঁ শিক্ষকসকলৰ লগতে জ্যেষ্ঠসকলক শ্ৰদ্ধা-
সন্মান কৰিছিল। প্ৰতি সপ্তাহতে তেওঁ ভাৰতপুৰ আৰু নাৰায়ণগড়লৈ খোজকাঢ়ি
কেৰাচিন কিনিবলৈ গৈছিল যাতে ৰাতি চাকি-লেম্প জ্বলাই কিতাপ পঢ়িব পাৰে।
কাৰণ সেই সময়ত তেওঁলোকৰ ঘৰত বিজুলী যোগান নাছিল। কুলপ্ৰসাদৰ ভাষাত—




‘নিচেই সৰুৰে পৰা সি বৰ আৱেগিক আছিল। সততা, ঐকান্তিকতা

আৰু উৎসৰ্গীকৃত মনোভাব তেওঁৰ ডাঙৰ গুণ আছিল। আৰু মই

ভাবোঁ তেওঁ আজিও তেওঁৰ কাম-কাজত যথেষ্ট পৰিপাটি।’






 নাৰায়ণী বিদ্যা মন্দিৰ মাধ্যমিক বিদ্যালয়ত ৰাজকৃষ্ণ কান্দেল নামৰ ইংৰাজী শিক্ষকজন ছবিলালৰ প্ৰিয় শিক্ষক আছিল। তেওঁ ছবিলালৰ এজন সুপৰামৰ্শদাতাও আছিল। এই বৃদ্ধ শিক্ষকজনে এতিয়া অৱসৰ লৈছে আৰু তেওঁ ভাৰতপুৰৰ ওচৰৰ কৃষ্ণপুৰ গাঁৱত থাকে।

